
ЎЗБЕКИСТОН РЕСПУБЛИКАСИ НОМИДАН

Ҳ У К М

2019 йил декабрь ойининг 17 куни жиноят ишлари бўйича Янгийўл туман дининг очиқ суд мажлиси ўз биносида бўлиб, раислик қилувчи судья Б.Ташпулатов, халқ маслаҳатчилари И.Мирзатаев ва И.Махмудовалардан иборат таркибда, суд мажлиси баённомасини юритувчи судья ёрдамчиси А.Хамидов, тарафлардан давлат айбловчиси Янгийўл туман прокурорининг катта ёрдамчиси Ю.Абдуллаева ва судлагнувчи А.Хабибуллина ва унинг ҳимоячиси “GLOBAL IDEAL PROTECTECTION” адвокатлик бюросининг адвокати Я.Каримжоновларнинг иштирокида, Ўзбекистон Республикаси ЖК 97-моддасининг 1-қисми билан айбланган Хабибуллина Альяна Рашидовнага оид 1-1118-1901/227-сонли жиноят ишини судда кўриб чиқди.

Хабибуллина Альяна Рашидовна (XABIBULLINA ALYANA RASHIDOVNA) 1986 йил 10 октябрда Тошкент вилоятида туғилган, миллати татар, Ўзбекистон фуқароси, муқаддам судланмаган, турмушга чиқмаган, фарзандлари йўқ, маълумоти ўрта, ёлланма ишчи, Янгийўл шаҳар, Узумзор маҳалласи, Узумзор кўчаси, 57-уй, 81-хонадонда яшайди, мазкур иш бўйича 2019 йил 6 август буён қамоқда сақланаётган, айблов хулосаси нусхасини 2019 йил 5 ноябрь куни олган.

Суд, судланувчи, жабрланувчининг қонуний вакили ва гувоҳларнинг кўрсатувларини, тарафларнинг музокара нутқлари ҳамда судланувчининг охирги сўзини тинглаб, иш ҳужжатларини таҳлил қилиб, йиғилган далилларга тегишлича ҳуқуқий баҳо бериб, қуйидагиларни,

а  н  и  қ  л  а  д  и:

Судлануувчи Хабибуллина Альяна Рашидовна 2019 йил 5 август куни соат 24 ларда Янгийўл тумани, Гулбаҳор шаҳарчаси, Ш.Рашидов кўчаси, 16-уй, 34-хонадонда спиртли ичимликдан маст ҳолатда бўла туриб, фуқаро Халилов Асан Меметович унга нисбатан тегажоғлик қилиши натижасида  ўзаро келиб чиққан жанжал оқибатида стол устида турган пичоқ билан А.Халиловни қасддан ўлдириш мақсадида, унинг ҳаёти учун хавфли бўлган чап кўкрак юрак соҳасига бир маротаба санчиб олиб, қасддан ўлдирган. 

Янгийўл тумани суд тиббёт экспертизасининг 17.09.2019 йилдаги 1039С.М-сонли ҳулосасига кўра, А.Халиловнинг ўлими кўкрак қафасининг чап томонлама ўтувчи санчилиб-кесилган жароҳати, юрак халтасига қон қуйилиши, юракнинг қон қуйқалари билан сиқилиши (тампонада) юқори нафас йўлларини қусуқ моддалар билан қисман беркилиши натижасида юзага келганлиги аниқланган.

Судланувчи А.Хабибуллина судда айбига иқрор бўлиб, ҳақиқатдан ҳам 2019 йил 19 март куни Абдурахманов Александр Николаевич билан ўзаро танишиб қолганлигини, бир-бирларига кўнгил қўйиб, шаръий никоҳ асосида Александрнинг Янгийўл тумани, Гулбаҳор шаҳарчаси, Ш.Рашидов кўчаси, 16-уй, 34-хонадонда яшаб келганлигини, 2019 йил 5 август куни Гуля холасининг уйида холасининг ўғлига эрталабдан кечгача қараб, уйларни йиғиштириб ўтирганлигини, соат 20 ларда Александр ишдан қайтганидан сўнг, иккаласи Александрнинг уйига яъни,  Янгийўл тумани, Гулбаҳор шаҳарчаси, Ш.Рашидов кўчаси, 16-уй, 34-хонадонга боришганлигини, уйда ўтиришган вақтида унинг қўл телефонига Халилов Асан Меметович қўнғироқ қилиб, Александрни сўраганлиги учун телефон аппратини унга берганлигини, шунда Александр билан гаплашиб, Асан меҳмонга келишини, ўзи билан пиво ва ароқ олиб олиб келишини айтганлигини, орадан бир оз вақт ўтганидан сўнг Асан ўзи билан 1,5 литр ҳажмдаги “Қибрай” пивоси ва 0,7 литр ҳажмдаги “Тошкент ошқоми” ароғини олиб келганлигини, шу билан улар спиртлик ичимликни истеъмол қилиб, ўзаро гаплашиб ўтиришганлигини, соат 22 ларда Александр билан Асан спиртли ичимликдан маст ҳолатда ўзаро гап талашиб уришиб кетишганлигини, у иккаласини ажратмоқчи бўлганлигини, Асан унинг ҳам чап кўзига мушти билан уриб қолганлигини, натижада у мувозанатини йўқотиб йиқилиб тушганлигини, шунда Асан билан Александр бир-бирлари билан уришишни давом этишганлигини, у иккаласини ажратмоқчи бўлганлигини, бироқ уни кучи етмаганлигини, улар уришиб бўлгач, бир оз вақтдан сўнг ўзаро ярашиб олишганлигини, улар яна спиртли ичимлик ичишни давом эттирганларини, соат 00:00ларда Александр спиртли ичимликдан маст бўлиб, шу хонадаги диван устида ухлаб қолганлигини, у Асан билан биргаликда гаплашиб спиртли ичимлик ичишда давом этганлигини, соат 01 ларда Асан унга тегажоғлик қилишни бошлаганлигини, у Асанга қаршилик қилганлигини, Асан жисмоний куч ишлатиб уни зўрламоқчи бўлганлигини, унинг кучи етмаганлиги сабабли, хонтахта устида турган пичоқни олиб бир маротаба унинг кўкрак соҳасига тиқиб олганлигини, шунда Асан турган жойидан йиқилиб тушиб, букланган ҳолатда ётиб қолганлигини, у нима қилишини билмай, қўрқиб кетиб, қўл телефонидан тез ёрдам ва ички ишлар ходимларига қўнғироқ қила бошлаганлигини, бироқ, рақамини нотўғри терганлиги сабабли уларга туша олмаганлигини, орадан тахминан 1 соатлар ўтгач, соат 02:00ларда Александрни уйғотиб, у ўрнидан тургач Асанни букилган ҳолатда ётганлигини ва ўрнидан турмаганлигини кўриб, қўрқиб кетганлигини, уни уришиб, сўка бошлаганлигини, улар яна тез ёрдамга ва ички ишлар ходимларига қўнғироқ қилганларини, бироқ, уларга туша олмаганларини, сўнг нима қилишни билмай, “шок” ва спиртлик ичимликдан маст ҳолатда бўлганлиги сабабли ухлаб қолганликларини, шу билан эрталаб соат 08:00 ларда Асаннинг қўл телефонига унинг уйдагилари қўнғироқ қилганлигини, у телефонни олиб, Асаннинг ўғли ундан отаси қаерда эканлигини сўраганлигини, у Асаннинг ўғлига отаси энди йўқлигини отасини пичоқлаб қўйганлигини айтганлигини, агар Асан унга тегажоғлик қилмаганида шу ҳолат юз бўлмаган бўлганлигини, ҳозирда қилмишидан пушаймонда эканлигини билдириб, унга нисбатан енгиллик беришни сўради.

Судланувчи А.Хабибуллинанинг айби, ўзининг айбига иқрор бўлиб берган кўрсатувларидан ташқари, қуйидаги далиллар билан ҳам исботланган.

Жабрланувчининг қонуний вакили А.Халилов судда 2019 йил 
06 август куни тонгда соат 08:00 ларда отаси Асанга қўнғироқ қилганлигини, уяли алоқа воситасини унга кейинчалик маълум бўлган Хабибуллина Альяна кўтарганлигини ва унга “отанг ишга кетди” деб уяли алоқа воситасини қўйиб қўйганлигини, у такроран қўйғироқ қилган вақтида уяли алоқа воситасини Альяна кўтарганлигини, “сени отангни ўлдирдим, мурдасини олиб кет” деб Сашани уйида эканлигини айтганлигини, шундан сўнг у Дилором билан айтилган манзилга борганлигини, уй эшигини очиб ичкарига кирганлигини ва хона бурчагида отаси Асаннинг мурдасини, маст холатда бўлган Александр ва Альяналарни кўрганлигини, Дилором ИИБ ходимларини чақиргани кетганлигини, шу куни у Александр ва Альяналарга тан-жароҳати етказмаганлигини, отасининг муносабати иккаласи билан ҳам яхши бўлганлигини билдириб, судланувчига нисбатан қонуний чора кўришни сўради.  

Гувоҳ А.Абдурахманов судда, ҳақиқатдан ҳам у, 2019 йил 19 март кунидан Хабибуллина Альяна билан шаръий никоҳ асосида ўзига тегишли бўлган Янгийўл тумани Гулбаҳор шаҳарчаси Ш.Рашидов кўчаси 16-уй 34-хонадонда яшаб келганлигини, ҳозирда Янгийўл шаҳрида жойлашган қурилиш дўконида юк ташувчи бўлиб ишлашлигини, Альяна бўлса Гули исмли холасининг уйида боласига қараб, уйларини йиғиштириш билан банд бўлганлигини, Халилов Асан Маметович унинг акаси (приёмным) бўлишини, 2019 йил 5 август куни соат 20:00ларда ишдан чиққанидан сўнг А.Хабибуллинани олгани унинг холасиникига борганлигини, А.Хабибуллина ўзи тайёрлаган овқатдан олиб чиқиб, уйларига кетишганлигини, йўл йўлакай дўкондан 0,5 хажмдаги ароқ сотиб олганлигини, уйга келганларидан сўнг овқатланиб, ароқни истеъмол қилишганлигини, шу вақт А.Хабибуллинанинг қул телафонига Асан қўнғироқ қилганлигини, уларникига меҳмонга келмоқчи эканлигини, ўзи билан ароқ ва пиво олмоқчи эканлигини айтганида, рози бўлганлигини, бир оздан сўнг Асан келганлигини, ўзи билан 0,7 хажмда ароқ, 1,5 хажмда пиво олиб келганлигини, улар овқатлангани ўтириб спиртли ичимликларни истеъмол қила бошлаганларини, турли ҳил мавзуларда сухбатлашганларини, бу орада Асан унга А.Хабибуллинага эътиборли бўлмаётганлигини, унга яхши қарамаётганлигини айтиб танбеҳ берганлигини, сўнг у ухлаб қолганлигини, 06 август куни тонг сахарда А.Хабибуллина йиғлаган ҳолда уни уйғотганлигини ва ундан кечирим сўрай бошлаганлигини, у нима бўлганлигини англаб етмаганлигини ўрнидан туриб чироқни ёққанлигини, шунда хона бурчагида букчайган ҳолда полга қараб ётган А.Хабибуллинани кўкарган ҳолда ётганлигини, А.Хабибуллинанинг ёнида қондан кўлмак ҳосил бўлганлигини кўрганлигини, бу ҳолатдан у жуда қўрқиб кетганлигини ва А.Хабибуллинага “нима қилиб қўйдинг, уни онасига нима дейман” деганлигини, шунда А.Хабибуллина тунда у ухлаб қолганидан сўнг Асан унга тегажоғлик қилиб, уни зўрламоқчи бўлганлигини, кучи етмаганидан сўнг хонтахта устида бўлган ошхона пичоғини олиб Асаннинг кўкрак соҳасига бир маротаба санчиб олганлигини айтиб берганлигини, бундан ташқари, у А.Хабибуллинадан тунда Асан билан жанжаллашганлигини эшитганлигини, ўзи бирор бир воқеани эслай олмаслигини баён қилди.

Судланувчи А.Хабибуллинанинг айби, юқоридагилардан ташқари, дастлабки тушунтириш хатлари, ходиса содир бўлган жойни кўздан кечириш баённомаси ва илова қилинган фотосуратлар, кийимларни кўздан кечириш баённомаси ва унга илова қилинган фотосуратлар, нарсани далилий ашё деб топиш ва жиноят ишига қўшиш ҳақидаги қарор, кўрсатувларни ходиса жойида текшириш баённомаси ва унга илова қилинган фотосуратлар, суд-тиббиёт, суд-психиатрия, суд-биологик ва суд-дактилоскопик экспертизасининг хулосалари, далилий ашёларни олиш ва кўздан кечириш баённомалари ва унга илова қилинган фото жадваллари дастлабки терговда сўроқ қилинган ва кўрсатувлари суд мажлисида ўқиб эшиттирилган гувоҳ А.Абдурахманов, Д.Вахабова, Е.Вахабова ва В.Тўхтаназароваларнинг кўрсатувларини судланувчи А.Хабибуллина тасдиқлаганлиги ҳамда жиноят ишида тўпланган бошқа объектив далиллар йиғиндиси билан исботланган.

Дастлабки тергов органи томонидан А.Хабибуллинанинг “қасддан одам ўлдириш”да ифодаланган жиноий ҳаракатлари Ўзбекистон Республикаси ЖК 97-моддасининг 1-қисми билан тўғри квалификация қилинган.

Ўзбекистон Республикаси Олий суди Пленумининг 2006 йил 
3 февралдаги “Судлар томонидан жиноят учун жазо тайинлаш амалиёти тўғрисида”ги Қарорининг 1-бандида таъкидланишича:- “судларнинг эътибори жиноят учун жазо чорасини тайинлашда қонунийлик, инсонпарварлик, одиллик ва жавобгарликнинг муқаррарлиги тамойилларига қатъий амал қилишга қаратилсин”; шу Қарорнинг 3-бандида:- “Жиноят Кодексининг 8, 54-моддалари мазмунига кўра, жазо адолатли бўлиши – ҳар бир ҳолатда индивидуал тайинланиши жиноятнинг хусусияти ва ижтимоий хавфлилик даражасига, айбдорнинг шахсига, шунингдек, жазони оғирлаштирувчи ва енгиллаштирувчи ҳолатларга мувофиқ бўлиши керак”лиги;

ушбу қарорнинг 37-бандида “ЖК 57-моддасига мувофиқ, содир этилган жиноятнинг ижтимоий хавфлилик даражасини жиддий камайтирувчи ҳолатлар аниқланган тақдирда, Жиноят кодекси Махсус қисми моддаси санкциясида назарда тутилган энг кам жазодан ҳам камроқ ёки шу моддада назарда тутилмаган бошқа енгилроқ жазо тайинланиши мумкинлиги, бунда, қонунга мувофиқ, судлар, нафақат шахс жиноят содир этиш вақтида кўзлаган мотив ва мақсад, айб шакли ва даражасини, балки, айбдорнинг шахси, жиноят иштирокчилари орасидаги роли, жиноят содир этилиш пайтидаги ёки содир этилганидан кейинги хулқ-атвори, жиноятни содир этиш сабаблари ва бунга олиб келган шарт-шароитни ҳам эътиборга олишлари лозимлиги, жиноятнинг ижтимоий хавфлилик даражасини жиддий камайтирувчи алоҳида ҳолатлар рўйхати қонунда кўрсатилмаганлигини назарда тутиб, суд қабул қилган қарорини ҳукмда асослантирган ҳолда жазони енгиллаштирувчи айрим ҳолатни ҳам, уларнинг мажмуини ҳам бундай ҳолат сифатида тан олиши мумкин”лиги ҳақида раҳбарий тушунтириш берилган.

Суд, судланувчи А.Хабибуллинага жазо тури ва меъёрини тайинлашда, юқоридаги Олий суди Пленумининг раҳбарий тушунтиришлари ҳамда Ўзбекистон Республикаси ЖКнинг 55,56-моддалари талабларига риоя қилиб, маст ҳолатда жиноят содир этганлигини жазони оғирлаштирувчи ҳолатлар деб баҳолашни, аёллигини, айбига иқрорлигини ва қилмишидан чин кўнгилдан пушаймон бўлганлигини, оғир оилавий шароитда эканлигини жазони енгиллаштирувчи ҳолатлар деб баҳолашни, шунингдек, жиноятнинг хусусияти ва ижтимоий хавфлилик даражасини, ушбу жиноятни келиб чиқишига жабрланувчи марҳум Халилов Асан Меметович томонидан судланувчи А.Хабибуллинага нисбатан ахлоққа зид ҳаракатлар сабабчи бўлганлигини инобатга олиб, судланувчи А.Хабибуллинага нисбатан ЖКнинг 57-моддасини қўллаб, у айбланаётган модда санкциясида назарда тутилган озодликдан маҳрум қилиш жазосининг энг кам қисмидан ҳам камроқ озодликдан маҳрум қилиш жазоси тайинлашни лозим топади.

Шунингдек, дастлабки тергов вақтида воқеа жойидан олинган бир дона қора рангли аёллар шортига, бир дона оч кўк рангли аёллар кофтаси, бир дона оқ, кўк, қизил, қора чизиқли рангда бўлган эркаклар шортиги ва бир дона ошхона пичоғи тегишли тартибда ҳукм қонуний кучга кирганидан сўнг йўқ қилишни;
суд жабрланувчининг қонуний вакили А.Халиловга жиноят натижасида етказилган моддий ва маънавий зарарларни судланувчи А.Хабибуллинадан ундириш масаласида фуқаролик суд ишларини юритиш тартибида мурожаат қилиш ҳуқуқи борлиги тушунтиришни лозим деб ҳисоблайди.

Юқоридагиларга кўра, Ўзбекистон Республикаси ЖПКнинг 454-457, 460, 463, 465-468, 471, 472-моддаларига асосан, суд 

Ҳ   У   К   М       Қ  И  Л  Д  И:

Хабибуллина Альяна Рашидовна (XABIBULLINA ALYANA RASHIDOVNA) Ўзбекистон Республикаси ЖК 97-моддасининг 1-қисмида назарда тутилган жиноятни содир этганликда айбли деб топилсин.

А.Хабибуллинага Ўзбекистон Республикаси ЖК 97-моддасининг 1-қисми билан ЖКнинг 57-моддасини қўллаб, 6 (олти) йил муддатга озодликдан маҳрум қилиш жазоси тайинлансин. 

А.Хабибуллинанинг эҳтиёт чораси аслича қамоқда сақлаш қолдирилсин.

Тайинланган жазо умумий тартибли колонияларда ўташ белгилансин.

Жазо ўташ муддати 2019 йил 6 август кунидан бошлаб ҳисоблансин. 

Дастлабки тергов вақтида воқеа жойидан олинган бир дона қора рангли аёллар шортига, бир дона оч кўк рангли аёллар кофтаси, бир дона оқ, кўк, қизил, қора чизиқли рангда бўлган эркаклар шортиги ва бир дона ошхона пичоғи тегишли тартибда ҳукм қонуний кучга кирганидан сўнг йўқ қилинсин.

Жабрланувчининг қонуний вакили А.Халиловга жиноят натижасида етказилган моддий ва маънавий зарарларни ундириш масаласида фуқаролик суд ишларини юритиш тартибида мурожаат қилиш ҳуқуқи борлиги тушунтирилсин.

Ҳукмдан норози тарафлар ҳукм эълон қилинган вақтдан, маҳкум ва жабрланувчининг қонуний вакили эса ҳукм нусхасини олган кундан бошлаб, ўн сутка муддат ичида шу суд орқали жиноят ишлари бўйича Тошкент вилоят судига апелляция тартибида шикоят ёки протест келтиришга, ўн кунлик муддат ўтгандан сўнг эса шу тартибда кассация шикояти ёки кассация протести келтириш ҳуқуқига эгадирлар.

